http://www.berria.info/iritzia/zutabea_ikusi.php?saila=IRITZIA&data=2005-12-10&orria=006&kont=012&Sinadura=JOSEBA%20AZKARRAGA%20ETXEGIBEL&Zint=<zintiloa>gogoeta</zintiloa>

2005-12-10





993 hitz

Lesbianek Winston erretzen dute 

Joseba Azkarraga Etxegibel,  soziologoa 

Badira urte batzuk gertatu zela. Sagardotegian ginen, trikitilari lanetara bertaratuak. Dozenaka lagun mahai inguruan, ezagutu berriak gehienak. Heldu ziren sabelean lekua bilatu ezinik ibili ohi direnak: gazta, menbriloa eta intxaurrak. Handik gutxira, tarteka zetorren kolpe hots siku bati erreparatzen hasi nintzaion. Mahaiari indartsu emandako danbatekoak ziren. 

Jakin-minak bultzatuta, ingurunea hobeto aztertzeari ekin nion. Geure mahai berean zegoen erantzuna, jesarleku batzuk ezkerrerago: intxaurrak esku kolpe bakarraz apurtzen zituen emakume sendo eta indartsua. Intxaur bat bestearen atzetik, dinbi-danba, inongo erruki barik. 

Mahaiko gehienak jabetu ziren danbatekoez. «Sartu hadi horrekin!» eta antzeko beste batzuk entzun ziren gizonezkoen ahotan. Emakumea ez zen, ez, emetasunaren gailurra; emetasunaren adiera eta ulerkera patriarkal «horren» gailurra, uler bedi. Bitartean, kolpe bakoitzarekin irudi zitzaidan neure ondoko gizonezkoak esku biak hankartera biltzen zituela instintiboki, esentziak babestu guran balebil bezala, intxaurrekin elkartasun intimoan.

Emakumearen trebezia eta indarra handiak ziren, eta handik laster batera besteen intxaurrak txikitzeari ekin zion, ingurukoek hala eskatuta. Dinbi-danba, temati. Ondoren datorrena gaitza da sinesten, aitortzen dut, baina halaxe gertatu zen: une batez intxaurrak exekutatzeari utzi, irrati-kaskoak jarri, eta futbol partida entzuten hasi zen emakumea. Ez zen bakarra izan, gizonezko asko ere aztoratuta zebilen futbolarekin. Hil edo biziko partida antza, derrigor entzun beharreko horietakoa, euskal talderen bat ez dakit noren kontra, duintasun nazionala jokoan, eta herri baten auto-estimu kolektiboa baloi baten destinoaren menpe. Zabaldu zen esplikazioa, mahaiko lau izkinetako batetik: 

-Emakume itzela dok, astakiloa eta marimatxo samarraÉ Lesbiana.

Berba magikoak esanda zeuden. Mundua borobila dela frogatzen duen azalpena jasota. Bakarren baten hankartea oraindik minbera, esango nuke. Elkarrizketak aurrera egin zuen barre artean: 

-Orain ulertzen diat. Ikusiko duk: emaiok denbora apur bat eta, zigarroa barik, arto bizarra eroango duk ezpainetara! 

Benetako ikuskizuna emakume intxaur-birrintzailearen ondoan zegoen, ordea: aparteko neska gaztea, liraina, askoren arnasa estutzen duenetakoa. Intxaurren ikuskizuna aitzakia zen, besterik ez. Mutilen hormona gosetiek beste harengan aurkitu gura zuten esperantza aztarnaren bat, begirada samurren bat, lizunkeria hondarren bat. Ez zen, baina, horrelakorik gertatu.

Nago inor gutxi konturatu zela maitasunaren eta desiraren bestelako norabideaz, aukera aspaldi baitzeukan eginda neska ezin ederragoaren bihotzak: samurtasun goxoz eta maitale liluratuaren begiekin jarraitzen zuen intxaur kolpe bakoitza. Zelan imajinatu, baina, halakorik. Gehienen eskemetan ez zegoen ekuazio horretarako lekurik. Har-hormona haien dantza antzuaren zurrunbiloan ez zegoen horretarako gerri kulturalik. Ederregia zen. Fina, lerdena, eta Winston erretzen zuen.

Urteak pasa dira eta estereotipo sinpleak desagertu direla pentsa nahi nuke, jendarte gehienean behinik behin. Aldaketa historiko garrantzitsuak bizi ditugu, sasoi historiko mugitua, eta sexualitatearen eremuan gertatutako aldaketak ez dira txikienak. Duela ez asko, euskal identitate kolektiboaren dekalogoan ez zen «maritxua» izatearen aukera kontenplatzen. Ezkerreko iraultzailearen dekalogoan ere ez. Trantsizio garaiko euskaldunon unibertsoa gizon maskulino bizartsuz zegoen osatua, koadrodun alkandorez jantzitako harrez. Duela ez horrenbeste, hedabideen erreinuan apenas zegoen bere homosexualtasuna publikoki aitortzen zuen joera homosexualeko show (wo)manik. 

Gaur gutxiagok eskatzen dute Vatikanoko leihatilan inskripzio orririk. Hein handi batean libratu gara desira homosexualaren kontrako zenbait presio kultural jasangaitzez. Rouco, Ratzinger eta euren akolitoek temati segitzen dute, halaxe da, baina gutako askori irribarre keinu bat ageri zaigu ezpainetan euren aiene desesperatuak entzun orduko. 

Gaur, harri bat jaso eta homosexual bat ateratzen dela entzuten da. Modatik haratago, gay power sasoia omen gaurkoa. Eta telebista kate bakoitzak aspaldi fitxatu zuen bere homosexual partikularra (erregearen bufoiaren gidoia antzezteko, sarri askotan). 

Hala ere, ez dezagun kanpaia errazegi jo; gay askapena iragartzen duen kanpaia esan gura dut. Izan ere, Priscila, Desertuko Erregina, errebeldiaren eta kontrakulturaren gailurra izan daiteke pantailan, baina, sexu berekoen arteko laztan esplizituak deserosoak poteoan. Eta herri txikiagoetan desio homosexualari bide gehiegirik ez erakustea hobe. Gaurko guraso gazte askok ere nahiago dute seme edo alaba «normala», lehen mailakoa alegia; hautu heterosexualaren territorioa baita hobetsia. Gaur lesbianek segitzen dute ikusezin izaten, beharbada falokraziarenak segitzen duelako ukiezin izaten. Eta jakina, nazional-katolizismoaren oinordekoak zain daude, gobernura iritsi eta erreforma legalak (ezkontza eta adopzioa) noiz lurperatuko.

Milaka urteko errepresioari ez zaio goizetik gauera buelta emango, zalantzarik ez horretan, eta gaur, oraindik, badago homosexual ororen barruan nolabaiteko tentsio bat, agerpide homosexualak automatikoki inhibitzeko agindu bat, askotan inkontzientea, gehienetan kontzientea. Agian gauzak erosoagoak egitearren, norberari eta besteei. Eguneroko bizitza bataila gisa planteatuko bailitzateke bestela, ibilitako milimetro bakoitza irabazi beharrekoa, euskaldunok geure hizkuntzaren aldeko hautu militantea egitean askotan sentitu izan garen bezalatsu sentituz, beti gerran, eta erantzun zakarrari hortzak erakusteko beti prest. 

Eta homosexualaren inhibizio txiki bakoitzaren atzean auto-irudi zauritu baten lorratza segi daiteke, zapaltze historiko luzearen ale tristea. Kanpoko onespen legal-formala, gizartearen arkitektura kulturala, eta barruko auto-onespena, lotuta egonik ere, gauza diferenteak baitira. Barruari, aliatuaren ahotsa barik, sarri etsaiaren mintzaira dario. Luzaroan estigmatizatua izan den edozein giza talderi gertatzen zaio hori, etsaia barruan instalatzen zaiola, auto-gaitzespenaren bidea ikasi duela, eta ahots auto-suntsitzaile horiek ez dira lege kolpe batez likidatzen.

Asko dira gay eta lesbianek egun egin beharreko erreklamoak, jakinik diskurtsoak eta ekinbideak egokitu behar direla onespen formal-legalaren aro berrira. Nik aspektu (ustez) xume hori ekarri nahi nuen orriotara: sagardotegian intxaurrak esku kolpe bakarraz apurtzen dituen lesbiana indartsuaz gain, kolpe bakoitza maitale begiez segitzen duen lesbiana ponpox hori ere badugula. Telebistako gay estereotipo ofizialaz gain, bestelako «gizon-homosexual» ereduak ere badirela. Gay eta lesbiana izateko modu anitzak daudela, besterik ez. Eta esan gabe doa, ongi etorriak guztiak. Eskubide legal handien onespenaren sasoian (ezkontza eta adopzioa), barruan daramatzagun estereotipo eta definizio itxiak irekitzeko sasoia ere bizi dugu (heterosexuala ala homosexuala izan).

Izan ere, demokrazia, eskubide formal batzuk baino askoz gehiago da. Aniztasunari lotzen zaion zerbait da; mentalitate bat, sinplekeriarekin eta eskema ordenatzaile zurrunekin gaizki lotzen dena. Irekiera kulturala da demokrazia; eredu kultural eta unibertso sinboliko ugarien artean hautatzeko aukerari lotzen zaion zerbait; mundu subjektiboa eta norbere izaera eraikitzean, bide ugari ametitzeko prest dagoen jarrerari. Estilo kognitibo irekiari, finean.

Ostera, boterea (hor kanpoan dagoena ala norbere barrukoa; mundu heterosexualean zein homosexualean ostatu hartzen duena) beti dago eroso klasifikazio-irizpide sinple, ordenatzaile eta garbiekin. Beti eroso aniztasunaren praxia estutzearen aldeko ariketekin, bizitzari arnasa kentzearekin, aukerak ez irekitzearekin, subjektibitateak uniformatzearekin, bizierak libreki aukeratzeko beharrezkoak diren eredu kulturalak mugatzearekin.

 Horrela isolatzen du «fenomenoa», ordenatzen du errealitatea, identifikatzen du erraz populu-sektore bat, zedarritzen du territorio hobetsia, edo jaurtitzen du zakarrontzira araudi soziala iraultzera zetorren proposamen sexual askatzaileagoa. 





